
MAMLAKATIMIZDA JISMONIY SHAXSLARDAN 
OLINADIGAN DAROMAD SOLIG‘I VA UNI 
PROGNOZ QILISH USULLARI

Sobirova Nigora Baxtiyor qizi
Bank - moliya akademiyasi magistranti 

Annotatsiya: Ushbu tezisda O‘zbekistonda jismoniy shaxslardan olinadigan daromad solig‘ining iqtisodiy mohiyati, soliq 
stavkalari, mavjud soliq imtiyozlari, soliq bazasini aniqlash tartibi hamda soliqni hisoblash va to‘lash mexanizmlari tahlil 
qilingan. Shuningdek, jismoniy shaxslarning daromad solig‘i tushumlarini prognozlashning nazariy va amaliy jihatlari 
yoritilgan.

Kalit soʻzlar: jismoniy shaxs, soliq, daromad, daromad solig‘i, soliq stavkasi, soliq bazasi, soliq to‘lovchilar, prognozlashtirish.

Abstract: This thesis examines the economic essence of personal income tax in Uzbekistan, including tax rates, existing 
tax benefits, the procedure for determining the tax base, as well as the mechanisms for calculating and paying the tax. In 
addition, the theoretical and practical aspects of forecasting personal income tax revenues are analyzed.

Key words: individual, tax, income, personal income tax, tax rate, tax base, taxpayers, forecasting.

Аннотация: В данной тезисе рассматриваются экономическая сущность налога на доходы физических лиц 
в Узбекистане, налоговые ставки, действующие налоговые льготы, порядок определения налоговой базы, 
а также механизмы расчёта и уплаты налога. Кроме того, освещены теоретические и практические аспекты 
прогнозирования поступлений налога на доходы физических лиц.

Ключевые слова: физическое лицо, налог, доход, налог на доходы физических лиц, налоговая ставка, налоговая 
база, налогоплательщики, прогнозирование.

K I R I S H
Iqtisodiyotni liberallashtirish va mamlakatni modernizatsiya qilish sharoitida soliqlar davlat byudjeti 

daromadlarini shakllantiruvchi asosiy manbalardan biri hisoblanadi. Ushbu jarayonda soliq to‘lovchilar, ya’ni 
yuridik va jismoniy shaxslarning o‘rni muhim ahamiyat kasb etadi. Soliqlar har bir davlatning barqaror faoliyat 
yuritishi uchun zarur bo‘lgan asosiy iqtisodiy mexanizmlardan biridir. Jumladan, O‘zbekiston Respublikasida 
ham soliqlar davlat byudjeti daromadlarini shakllantirishda muhim rol o‘ynaydi.

Davlat byudjeti daromadlari hisobidan ijtimoiy soha moliyalashtiriladi, iqtisodiy rivojlanishga qaratilgan 
dasturlar va islohotlar amalga oshiriladi. Bundan tashqari, soliq tizimi iqtisodiy va ijtimoiy jarayonlarni samarali 
tartibga solish, iqtisodiy faollikni rag‘batlantirish hamda barqaror rivojlanishni ta’minlashda muhim vosita bo‘lib 
xizmat qiladi. Shu sababli, mamlakatimizda soliq tizimini takomillashtirish, uning samaradorligini oshirish hamda 
zamonaviy iqtisodiy talablar asosida rivojlantirishga qaratilgan izchil chora-tadbirlar ishlab chiqilib, amaliyotga 
joriy etilmoqda. Mazkur islohotlar soliq tizimining shaffofligi va samaradorligini oshirishga xizmat qilmoqda.

So‘nggi yillarda soliqlar va yig‘imlarning davlat byudjetiga o‘z vaqtida va to‘liq tushishini ta’minlash, soliq 
ma’murchiligini takomillashtirish hamda soliq tizimini raqamlashtirish yo‘nalishida muhim ijobiy natijalarga 
erishildi. Xususan, jismoniy shaxslar daromadlarini soliqqa tortish tizimida amalga oshirilgan islohotlar — soliq 
stavkalarining maqbullashtirilishi, progressiv stavka tizimining bekor qilinishi, yagona stavkaning joriy etilishi, 
soliq hisobotlarini soddalashtirish hamda raqamli texnologiyalarning keng joriy etilishi — soliq tushumlarini 
prognozlashning yanada samarali mexanizmlarini ishlab chiqishni talab etmoqda. Chunki prognozlash 
jarayonida iqtisodiy, demografik va institutsional omillar soliq tushumlari dinamikasiga sezilarli ta’sir ko‘rsatadi.

Soliq tizimining muhim yo‘nalishlaridan biri soliq statistikasi va prognozlash hisoblanadi. Soliq statistikasi 
soliq to‘lovchilar, soliq obyekti hamda soliq tushumlari hisobini yuritish, statistik ko‘rsatkichlarni shakllantirish, 
tahlil qilish va prognozlash jarayonlari uchun zarur ma’lumotlarni taqdim etadi. Shu jihatdan, mamlakatimiz soliq 
tizimini rivojlantirishda soliq statistikasi muhim analitik asos bo‘lib xizmat qiladi.

Soliq tushumlarini ilmiy asoslangan holda prognozlash davlat byudjetini samarali boshqarishning muhim 
omillaridan biridir. Bu orqali davlat byudjeti daromadlari va xarajatlari o‘rtasidagi muvozanatni ta’minlash, byudjet 
barqarorligini mustahkamlash, soliq daromadlari manbalarining bajarilishini monitoring qilish hamda moliyaviy 
yil davomida soliq tushumlarining barqaror yig‘ilishini ta’minlash mumkin. Natijada mamlakatda makroiqtisodiy 
barqarorlik mustahkamlanadi, investitsiya loyihalari o‘z vaqtida amalga oshiriladi hamda iqtisodiy rivojlanish 
jarayonlari izchil davom etadi.

Jismoniy shaxslarni soliqqa tortish mexanizmi, soliqlarni hisoblash va byudjetga undirish tartibi hamda 
soliq imtiyozlarini qo‘llash jarayonlari soliq munosabatlarining muhim tarkibiy qismi hisoblanadi. Jismoniy 
shaxslardan olinadigan daromad solig‘i jismoniy shaxslarning mehnatga haq to‘lash ko‘rinishidagi daromadlari 
hamda boshqa turdagi daromadlaridan undiriladi. Mazkur soliqning to‘lovchilari soliq solinadigan daromadga 
ega bo‘lgan barcha jismoniy shaxslar, jumladan O‘zbekiston Respublikasi rezidentlari va norezidentlari 
hisoblanadi.

Jismoniy shaxslardan olinadigan daromad solig‘i jismoniy shaxslar tomonidan olinadigan daromadlar bilan 
bevosita bog‘liq bo‘lib, ularning jami daromadlari va daromadlar tarkibi mazkur soliqning iqtisodiy mohiyatini 
ochib beradi. Jismoniy shaxslarning jami daromadlari tarkibi O‘zbekiston Respublikasi Soliq kodeksining 
53-bobida belgilab berilgan.

O‘zbekiston Respublikasi Soliq kodeksining 370-moddasiga muvofiq, jismoniy shaxslarning jami 
daromadlari tarkibiga quyidagilar kiradi:

– mehnatga haq to‘lash tarzidagi daromadlar;
– mulkiy daromadlar;
– moddiy naf tarzidagi daromadlar;
– boshqa daromadlar.
Ish beruvchi bilan tuzilgan mehnat shartnomasiga muvofiq ishlarni bajaruvchi jismoniy shaxslarga 

hisoblanadigan va to‘lanadigan barcha to‘lovlar mehnatga haq to‘lash tarzidagi daromadlar sifatida e’tirof etiladi. 
Mehnatga haq to‘lash ishbay narxlar, tarif stavkalari hamda mansab maoshlari asosida hisoblanadi. Bundan 
tashqari, mehnatga haq to‘lash tarkibiga rag‘batlantirish xususiyatiga ega bo‘lgan to‘lovlar, kompensatsiya 
to‘lovlari hamda ishlanmagan vaqt uchun to‘lanadigan haq ham kiradi.

Rag‘batlantirish xususiyatiga ega bo‘lgan to‘lovlar tarkibiga xodimlarning ish natijalari, kasbiy mahorati, 
ko‘p yillik ish staji va boshqa ko‘rsatkichlar asosida mukofot tarzida to‘lanadigan mukofotlar kiradi. Shuningdek, 
ish haqi tarkibida kompensatsion to‘lovlar ham muhim o‘rin egallaydi.

Jismoniy shaxslarning mulkiy daromadlari ularning investitsion faoliyati bilan bevosita bog‘liq bo‘ladi. Mulkiy 
daromadlarning foizlar va dividendlar ko‘rinishidagi turlari, odatda, to‘lov manbasida soliqqa tortiladi. Hozirgi 
kunda jismoniy shaxslarning mulkiy daromadlarining ulushi va iqtisodiy ahamiyati ortib bormoqda.

Jismoniy shaxslar boshqa shaxslardan moddiy naf tarzida ham daromad olishlari mumkin. Bunday 
daromadlarga, masalan, yuridik shaxslar tomonidan jismoniy shaxslarning bolalarini maktabgacha ta’lim 
muassasalarida o‘qitish va tarbiyalash xarajatlarini to‘lash, kommunal xizmatlar uchun to‘lovlarni qoplash, 
xodimlarga uy-joy ijarasi yoki undan foydalanish bilan bog‘liq xarajatlarni qoplash, yotoqxonada yashash 
xarajatlarini to‘lash, oziq-ovqat, transport yoki yo‘l chiptalari qiymatini qoplash kabi to‘lovlar kiradi.

Soliq tizimi barqarorligini ta’minlashda soliqlarni to‘g‘ri hisoblash va ularning hisob-kitobini aniq yuritish 
muhim ahamiyatga ega. Jismoniy shaxslardan olinadigan daromad solig‘ini hisoblashda quyidagi asosiy 
manbalardan foydalaniladi:

– navbatdagi moliya yili va rejalashtirish davri uchun ijtimoiy-iqtisodiy rivojlanish prognoz ko‘rsatkichlari;
– o‘tgan davrlar uchun Soliq kodeksining 366-moddasiga muvofiq soliq bazasi dinamikasi hamda 

jismoniy shaxslardan olinadigan daromad solig‘i va ijtimoiy soliq bo‘yicha soliq hisobotlari shakllari asosida 
shakllantirilgan soliq statistikasi ma’lumotlari;

– Soliq kodeksining 54-bobi “Soliq imtiyozlari”da hamda boshqa normativ-huquqiy hujjatlarda nazarda 
tutilgan soliq stavkalari, imtiyozlar va preferensiyalar.

Prognozlashtirish mamlakat iqtisodiyoti, korxonalar va tarmoqlar darajasida iqtisodiy jarayonlarni samarali 
boshqarish usullaridan biri hisoblanadi. Prognozlashtirish o‘tgan davr ma’lumotlariga asoslanib, kelgusi davr 
uchun iqtisodiy maqsadlarni belgilash va ularni amalga oshirish mexanizmlarini aniqlash imkonini beradi. Shu 
jihatdan prognozlashtirish iqtisodiy tizimning kelajakdagi holatini baholash, rivojlanish yo‘nalishlarini aniqlash 
hamda tegishli boshqaruv qarorlarini ishlab chiqishga xizmat qiladi.

Jismoniy shaxslardan olinadigan daromad solig‘i tushumlarining prognoz hajmini aniqlash prognoz 
ko‘rsatkichlari, soliq stavkalari darajasi va boshqa omillar (soliq imtiyozlari, yig‘uvchanlik darajasi va boshqalar)
dan bevosita foydalanishga asoslangan to‘g‘ridan-to‘g‘ri hisoblash usuli orqali amalga oshiriladi. Mazkur usul 
soliq tushumlarini aniq va ishonchli prognoz qilish imkonini beradi.

Jismoniy shaxslardan olinadigan daromad so‘lig‘i tushumlarining prognoz hajmi (DSP) jismoniy shaxslardan 
olinadigan daromad solig‘ining har bir turi prognoz tushumlarining summasi sifatida aniqlanadi:



M
A

Q
O

L
A

 V
A

 T
E

Z
IS

L
A

R
 T

O
‘P

L
A

M
I

YA S H I L  I Q T I S O D I Y O T  VA  TA R A Q Q I Y O T 2025-yil, 30-may.

https://yashil-iqtisodiyot-taraqqiyot.uz600

DSP = DS1 + DS2 + DS3 + DS4
bu yerdа:
DS1 – Soliq kodeksining 371-moddasiga muvofiq, rezident jismoniy shaxslarning mehnatga haq to‘lash 

ko‘rinishidagi daromadlaridan jismoniy shaxslardan olinadigan daromad solig‘i bo‘yicha tushumlar; 
DS2 – Soliq kodeksining 375-moddasiga muvofiq, mulkiy daromadlar hajmi;
DS3 – Soliq kodeksining 376-moddasiga muvofiq, moddiy naf tarzidagi daromadlar; 
DS4 – Soliq kodeksining 377-moddasiga muvofiq, boshqa daromadlar.

Jismoniy shaxslardan olinadigan daromad solig‘ini prognoz qilishning metodologik formulasi:

JSHODS prognoz ko‘rsatkich = (((SADSB) * (IHo‘d) – (SI)) + ((DBSB) * (IHo‘d) –(SI))) * ST/100±TK (3).   

Bu yerda: 
SADSB – soliq agentlari tomonidan shakllantirilgan daromad solig‘i bazasi(so‘mda);
IHo‘d – ish haqining o‘sish darajasi(foizda);
SI –  daromad solig‘i bo‘yicha berilgan soliq imtiyozlari summasi(so‘mda);
DBSB – Deklaratsiya asosida aniqlangan soliq bazasi(so‘mda);
ST– soliq stavkasi (foizdа);
TK – tuzatish koeffitsiyenti;
O‘z navbatida TK – (ASADSB yil boshi)- (ASADSB yil oxiri)* ST/100;     
Bu yerda: 
ASADSB yil boshi – soliq agentlari tomonidan shakllantirilgan daromad solig‘i bazasining yil boshidagi 

avvalgi uch o‘rtacha yillik summasi;
ASADSB yil oxiri – soliq agentlari tomonidan shakllantirilgan daromad solig‘i bazasining yil oxiridagi avvalgi 

uch o‘rtacha yillik summasi;
Boshqa soliqlar singari ushbu soliq turi bo‘yicha soliq tushumlarini prognoz qilish jarayonida ham bir 

qator o‘ziga xos omillarni hisobga olish zarur. Davlat byudjetiga daromad solig‘i tushumlarining kamayishi 
yoki ortishiga turli iqtisodiy va institutsional omillar ta’sir ko‘rsatishi mumkin. Shu bois jismoniy shaxslardan 
olinadigan daromad solig‘i tushumlarini prognozlash jarayonida ushbu omillarni chuqur tahlil qilish va ularning 
mohiyatini to‘g‘ri anglash muhim ahamiyat kasb etadi.

Iqtisodiyotni liberallashtirish va mamlakatni modernizatsiya qilish sharoitida jismoniy shaxslardan olinadigan 
daromad solig‘ining iqtisodiy mohiyati, soliq munosabatlaridagi ahamiyati hamda soliq tizimi va davlat byudjeti 
daromadlaridagi ulushini nazariy va amaliy ma’lumotlar asosida o‘rganish dolzarb masalalardan biri hisoblanadi.

Aholi daromadlarini soliqqa tortish tizimini takomillashtirish iqtisodiy islohotlarning muhim yo‘nalishlaridan 
biridir. Mazkur tizimni bosqichma-bosqich takomillashtirish orqali davlat byudjeti daromadlarini shakllantirishning 
samaradorligi oshadi, shuningdek soliq tizimining ijtimoiy adolat tamoyillariga mos ravishda rivojlanishi 
ta’minlanadi.

Jismoniy shaxslar daromadlaridan olinadigan soliqlar o‘zining ijtimoiy-iqtisodiy xususiyatlari bilan ajralib 
turadi. Boshqa soliqlarga nisbatan ushbu soliq turi har bir soliq to‘lovchining daromadi bilan bevosita bog‘liq 
bo‘lib, aholi daromadlarini qayta taqsimlash hamda ijtimoiy barqarorlikni ta’minlashda muhim rol o‘ynaydi.

Jismoniy shaxslar tomonidan to‘lanadigan soliqlar ichida davlat byudjeti tushumlarida salmoqli ulushga 
ega bo‘lgan soliq turlaridan biri – jismoniy shaxslardan olinadigan daromad solig‘i hisoblanadi. Mazkur soliq 
davlat byudjetining muhim daromad manbalaridan biri bo‘lib, umumdavlat soliqlari tarkibiga kiradi. Uning asosiy 
xususiyati shundan iboratki, ushbu soliq jismoniy shaxslarning bevosita daromadlaridan undiriladi va soliq 
tizimining muhim tarkibiy elementlaridan biri hisoblanadi.

X U L O S A  V A  T A K L I F L A R
Yuqorida bayon etilgan fikrlardan ko‘rinib turibdiki, jismoniy shaxslardan olinadigan daromad solig‘i 

bugungi kunda mamlakatning ijtimoiy-iqtisodiy rivojlanishida muhim o‘rin tutadi. Ushbu soliq turi davlat byudjeti 
daromadlarini shakllantirishda muhim manbalardan biri bo‘lib, soliq tushumlarini prognozlash jarayonida ham 
uning ulushi sezilarli darajada namoyon bo‘ladi.

Jismoniy shaxslardan olinadigan daromad solig‘i bo‘yicha qo‘llaniladigan soliq imtiyozlari aholining ijtimoiy 
himoyasini kuchaytirish va iqtisodiy faollikni rag‘batlantirishga xizmat qiladi. Shu bilan birga, ayrim hollarda 
soliq imtiyozlarining keng qo‘llanilishi prognoz qilinayotgan soliq tushumlari hajmiga ma’lum darajada ta’sir 
ko‘rsatishi mumkin. Shu nuqtai nazardan, soliq imtiyozlari hajmi va jismoniy shaxslardan olinadigan daromad 
solig‘i tushumlari prognozi o‘rtasida teskari korrelyatsion bog‘liqlik mavjudligini kuzatish mumkin.

Mazkur holat soliq siyosatini ishlab chiqishda muvozanatli yondashuvni qo‘llash zarurligini ko‘rsatadi. Ya’ni, 
bir tomondan aholining ijtimoiy himoyasini ta’minlash, ikkinchi tomondan esa davlat byudjeti daromadlarining 
barqaror shakllanishini ta’minlash muhim ahamiyat kasb etadi. Shu bois soliq imtiyozlarini qo‘llashda ularning 
iqtisodiy samaradorligi va byudjet tushumlariga ta’sirini chuqur tahlil qilish maqsadga muvofiqdir.

Umuman olganda, jismoniy shaxslardan olinadigan daromad solig‘i tushumlarini ilmiy asosda prognozlash, 
soliq bazasini kengaytirish hamda soliq ma’murchiligini takomillashtirish davlat byudjeti daromadlarini barqaror 
shakllantirishga va mamlakat iqtisodiy rivojlanishiga xizmat qiladi.

